
ԿԱՐԳ 

Հայկական բժշկական ինստիտուտում 

ակադեմիական ազնվության երաշխավորման 

և գրագողության կանխարգելման քաղաքականության  
 

 

 

1. Ընդհանուր դրույթներ 
 
Ակադեմիական ազնվության ապահովման քաղաքականության սույն Կարգը մշակվել է 

«Բարձրագույն և հետբուհական մասնագիտական կրթության մասին», «Գիտական ու 

գիտատեխնիկական գործունեության մասին» և «Հեղինակային իրավունքի և հարակից 

իրավունքների մասին» Հայաստանի Հանրապետության օրենքների հիման վրա: 

 

Կարգի մշակման ու ներդրման նպատակն է – ՀԲԻ-ի ղեկավարության, պրոֆեսորա-

դասախոսական կազմի և ուսանողների մոտ գիտակրթական ազնվության, բաց ու 

փոխվստահելի հարաբերությունների ու համապատասխան պատասխանատվության 

ձևավորումը: 

 

Կարգի մշակման ու ներդրման խնդիրներն են – պրոֆեսորա-դասախոսական կազմի և 

ուսանողների կողմից. 

- ակադեմիական անազնվության փաստերի կանխարգելումն ու վերացումը, 

- ակադեմիական անազնվության նկատմամբ անհանդուժողականության 

ձևավորումը, 

- մշտական նպատակաուղղված աշխատանքների իրականացումը ակադեմիական 

ազնվության սկզբունքների պահպանման ու զարգացման ուղղությամբ: 

 

Ակադեմիական անազնվության ցանկացած դրսևորում հակասում է ՀԲԻ-ի 

արժեհամակարգին, ուստի Կարգի պահանջների պահպանումը պարդադիր է ՀԲԻ-ի 

ղեկավարության և դասախոսա-ուսանողական հանրության յուրաքանչյուր անդամի 

կողմից: 

 

2. Հիմնական հասկացությունները 
 
ա/ ակադեմիական ազնվություն - բարոյական ու իրավական յուրատիպ 

արժեհամակարգ է, որով պետք է առաջնորդվեն դասախոսները, գիտաշխատողներն ու 

ուսանողները գիտական և ուսումնական գործունեության իրականացման ու դրանց 

գնահատման ընթացքում, 

բ/ ստուգիչ միջոցառումներ. 

- ուսումնառության կամ գիտական գործունեության որոշակի 

ժամանակահատվածում ուսանողի կամ գիտաշխատողի կողմից կրթական ու 

գիտական ձեռքբերումների գնահատմանն ուղղված աշխատանքները (հարցում, 

գրավոր աշխատանք, լաբորատոր կամ գործնական առաջադրանքների 

կատարում, ինքնուրույն և հետազոտական աշխատանքներ, գիտական հոդված 

կամ ռեֆերատ և այլն), 

- ուսումնառության կամ գիտական գործունեության ամփոփիչ գնահատմանն 

ուղղված աշխատանքները (քննություն, ստուգարք, թեստեր, ատենախոսություն, 

գիտական նախագծի ավարտական զեկույց և այլն), 

գ/ հղում – գրավոր աշխատանքում կամ դեմոնստրացիոն նյութում (հոդված, ռեֆերատ, 

զեկույց և այլն) այլ հեղինակների մտքերի, տվյալների ու շարադրանքի մեջբերում՝ 

պահպանելով գրական աղբյուրների ներկայացման ու ուրիշի ուղղակի կամ անուղղակի 

խոսքի օգտագործման լեզվաբանական կանոնները: 

 

3. Ակադեմիական ազնվության սկզբունքները 
 

Ուսանողի և գիտաշխատողի գիտակրթական գործունեության նկատմամբ անձնական 

ազնվությունը և պատասխանատվությունը զարգացնող ակադեմիական ազնվության 

հիմնական սկզբունքներն են. 

- բարեխղճությունը – ստուգիչ միջոցառումների ազնիվ, լիարժեք ու 

հանգամանալից կատարումը, 

- հեղինակների ու նրանց իրավահաջորդների իրավունքների պահպանության 

իրականացումը – հեղինակային իրավունքի օբյեկտ հանդիսացող 

աշխատությունների ճանաչումն ու պահպանումը՝ ստուգիչ միջոցառումների 

ժամանակ օտար խոսքի, տվյալների ու մտքերի փոխանցման ու գրական 

աղբյուրների ներկայացման կարգի պահպանումը, 

- հարաբերությունների թափանցիկությունը – պրոֆեսորա-դասախոսական կազմի 

և ուսանողության միջև փոխվստահելի հարաբերությունները, տեղեկատվության 

ու գաղափարների բաց փոխանակումը, 

- հարգանքը պրոֆեսորա-դասախոսական կազմի և ուսանողների իրավունքների 

ու ազատությունների նկատմամբ – ազատորեն արտահայտվելու, տեսակետներ, 

մտքեր ու գաղափարներ հայտնելու ազատությունը, 

- հավասարությունը – սույն Կարգի պահանջների կատարման պարտավորության 

ու դրանց խախտման պատասխանատվության նկատմամբ: 

 

4. Պրոֆեսորա-դասախոսական անձնակազմի և ուսանողների իրավունքներն ու 
պարտականությունները 
 
Դասախոսների և ուսանողների միջև փոխհարաբերությունները հիմնվում են 

փոխադարձ հարգանքի սկզբունքների վրա, անթույլատրելի են կոպտությունը, 

բանբասանքը, պատվի և արժանապատվության նսեմացումը, բարոյական ու նյութական 

վնասի պատճառումն ու իրավախախտումները: 

Ուսումնական և գիտական գործընթացների ընթացքում ծագած հիմնախնդիրների 

լուծման ժամանակ առաջին հերթին պետք է առաջնորդվել արդարության սկզբունքով: 

Ուսանողներն իրավունք ունեն. 
- սույն Կարգի տեքստին ծանոթանալու, 

- ուսումնառության ընթացքում սեփական տեսակետն ազատորեն արտահայտելու, 

- սույն Կարգի դրույթների խախտումների մեջ անհիմն մեղադրանքներից 

պաշտպանվելու ու ապացույցների ներկայացում պահանջելու: 

Ուսանողները պարտավոր են. 

- ծանոթանալ սույն Կարգի տեքստին և գիտենալ դրա խախտման հետևանքների 

մասին, 

- ստուգիչ միջոցառումների կատարման ընթացքում անվերապահորեն պահպանել 

ակադեմիական ազնվության պահանջները, 

- պահպանել օտար խոսքի փախանցման կանոնները՝ նշելով հեղինակին, ու 

սկզբնաղբյուրի ելքային տվյալները, 

- հետազոտական աշխատանքի (ռեֆերատ, հոդված և այլն) վերնամասում նշել 

օգտագործված գրական աղբյուրները, 

- օգտագործել հավաստի և հուսալի տեղեկատվություն, 

- սեփական ստուգիչ միջոցառումների կատարումը չհանձնարարել այլ 

ուսանողներին, 

- այլոց մտավոր սեփականության օգտագործման ընթացքում հարգել ու 

պահպանել դրա հիմնական սկզբունքները, 

- ընդունել էթիկայի ստանդարտներն ու խստորեն պահպանել դրանք, 

- ընթացիկ և ամփոփիչ ստուգիչ միջոցառումների ժամանակ չօգտվել 

էլեկտրոնային կամ այլ բնույթի հավելյալ միջոցներից, 

- ինքնուրույն կերպով կատարել բոլոր հանձնարարականները, ինչպես նաև 

չտրամադրել սեփական աշխատությունը այլոց կողմից ներկայացնելու համար, 

- չմասնակցել այնպիսի գործողությունների, որոնք ուղեկցվում են դասախոսի 

նկատմամբ խաբեությամբ, անազնվությամբ, 

- գիտենալ ակադեմիական անազնվության դրսևորման պատասխանատվության 

ու դրա խախտման դեպքում սույն Կարգով նախատեսված պատժամիջոցների 

մասին: 

Պրոֆեսորա-դասախոսական անձնակազմը պարտավոր է. 
- կրթել և ուսանողներին աջակցել հավաստի և հուսալի աղբյուրների ընտրության 

հարցում, 

- սովորեցնել այլ հեղինակների խոսքի փոխանցման, հղումների ու օգտագործված 

գրականության ձևավորման կարգն ու եղանակները, 

- սովորեցնել կրթական ու գիտական նախագծերի կազմման և թղթային, 

էլեկտրոնային ու թվային կրիչների վրա դրանց ձևավորման եղանակները, 

- ստուգիչ միջոցառումների կատարումից առաջ ուսանողներին բացատրել 

ակադեմիական ազնվության պահպանման հարցերը, 

- կասեցնել սույն Կարգով նախատեսված պահանջների խախտման ցանկացած 

հնարավորությունը ու խիստ հաշվառում սահմանել նման խախտումների 

նկատմամբ, 

- Կարգի խախտման ցանկացած դեպքի մասին տեղեկացնել ինստիտուտի 

ղեկավարությանը, դեկանատին, ինչպես նաև տվյալ ուսանողի ծնողներին կամ 

օրինական ներկայացուցիչներին, 

- նպաստել սեփական գործունեության մեջ ակադեմիական ազնվության 

սկզբունքների ներդրմանը՝ բացառելով դրանց խախտման հնարավորությունը, 

- պայմաններ ստեղծել ուսանողների բարոյական ու մտավոր կրթման համար՝ 

հիմնված էթիկայի կաննոների ու զարգացման հետևողականության վրա, 

- ուսումնասիրել Հայաստանի Հանրապետությունում և այլ երկրներում գործող 

հեղինակային իրավունքի պահպանությանը վերաբերվող նորմատիվային 

փաստաթղթերը, 

- պարբերաբար հաճախել ակադեմիական ազնվության պահպանմանը նվիրված 

սեմինարներին ու գործնական պարապմունքներին: 

Գրադարանի աշխատակիցներն առանցքային դերակատարություն ունեն սույն 

Կարգի սկզբունքների պահպանման ու իրականացման հարցում: Նրանք պետք է 

աջակցեն ուսանողներին գրական աղբյուրների որոնման, ընտրության 

խնդիրներում, համագործակցեն դասախոսական անձնակազմի հետ ուսումնական 

առաջադրանքների նախագծման ընթացքում: 

Ստորաբաժանումների ղեկավարները պարտավոր են. 
- բացատրական աշխատանքներ տանել սույն Կարգի սկզբունքների պահպանման 

ուղղությամբ, 

- կոորդինացնել աշխատանքները սույն Կարգով նախատեսված միջոցառումների 

իրականացման համար, 

- իրականացնել հսկողություն և մշտադիտարկում ակադեմիական ազնվության 

սկզբունքների պահպանման ու իրականացման նկատմամբ: 

 

5. Ակադեմիական ազնվության պահանջների խախտման տեսակները. 
 
- գրագողություն (պլագիատ) – այլ աղբյուրների նյութի մասնակի կամ լրիվ 

յուրացումն է՝ առանց հեղինակի կամ աղբյուրի նշման: Գրագողություն է 

հանդիսանում նաև այլ անձանց մտքերի ու գաղափարների կանխամտածված 

ներկայացումը որպես սեփականը, ինչպես նաև այլ հեղինակների 

հրատարակված կամ չհրատարակված ցանկացած նյութի վերամշակված կամ 

վերաձևակերպված ներկայացումը որպես սեփականը՝ կրկին առանց հղում 

կատարելու իրական հեղինակի վրա, 

- կրկնօրինակում – այլ հեղինակի կողմից ներկայացված աշխատանքի 

ներկայացումը՝ նաև որպես սեփականը, 

- արտագրում – ստուգիչ միջոցառուների ընթացքում նյութի արտագրումը 

տեղեկատվության ցանկացած աղբյուրից (հարևան ուսանողից, գրքից, 

էլեկտրոնային աղբյուրներից և այլն), 

- դավադիր համաձայնություն - որևէ մեկի գնահատվող աշխատանքի 

փոխհամաձայնությամբ կատարումը այլոց կողմից (այլ ուսանողի, ընկերոջ, 

բարեկամի և այլն), ինչպես նաև ստուգիչ միջոցառումների ժամանակ քննական 

տոմսերի, հարցաթերթիկների և այլնի նախօրոք տրամադրումը գնահատվողին և 

այլն, 

- խաբեություն – գնահատվող աշխատանքի անժամանակ կատարման կամ 

չկատարման կեղծ արդարացումների ներկայացումը, գնահատվող անհատական 

աշխատանքի խմբային կամ կոլեկտիվ իրականացումը (իրական կոլեկտիվ 

աշխատանքը հանդիսանում է ուսումնական գործընթացի կազմակերպչական 

ձևերից մեկը), ուսումնական գործընթացին չներկայանալը առանց հարգելի 

պատճառի և այլն, 

- փաստաթղթերի և գնահատականների կեղծումը – փորձերի տվյալների ու 

հաշվետվությունների կեղծումը (չկատարված հետազոտության տվյալների 

ներկայացում կամ կատարվածի տվյալների փոփոխում), աշխատանքում 

չօգտագործված աղբյուրների ներկայացում գրականության ցանկում կամ 

հղումներում, գնահատականների կեղծում, կեղծ փաստաթղթերի ներկայացում 

(դիպլոմներ, բժշկական տեղեկանքներ և այլն), 

- խոչընդոտների ու արգելքների ստեղծումը – ցանկացած տիպի խոչընդոտումը 

այլոց ուսումնական կամ գիտական գործունեության իրականացմանը՝ սեփական 

ակադեմիական օգուտն ապահովելու մտադրությամբ: 

 

Ծանոթություն. խախտումների վերոնշյալ ցանկն ավարտուն չէ և կարող է հընթացս 
համալրվել: 
 

 

 

 

6. Պատասխանատվությունն ու կանխարգելման միջոցները 
 

Ակադեմիական ազնվության խախտումների համար հավասարապես 

պատասխանատվություն են կրում թե՛ դասախոսական անձնակազմը, թե՛ 

ուսանողները: 

Ինստիտուտի ղեկավարությունն ու պրոֆեսորա-դասախոսական կազմը 

պատասխանատու են ակադեմիական անազնվության դեպքերի բացահայտման, 

կանխարգելման ու պատժելու հարցում: Ուսումնական գործընթացի մասնակիցները 

պետք է հիշեն, որ նրանք բարոյական պատասխանատվություն են կրում 

ակադեմիական ազնվության սկզբունքների պահպանման համար: Յուրաքանչյուր 

խախտման դեպք արձանագրվում է և չի թույլատրվում ընթացիկ կամ ամփոփիչ 

աշխատանքի ներկայացումը գնահատման գործընթացին: 

Դասախոսները պետք է տեղեկացնեն ուսանողներին, որ նրանց աշխատանքներն 

իրավասու անձանց կողմից  ծրագրային համապատասխան ապահովմամբ 

(մասնավորապես՝ Advego Plagiatus ծրագրով) ստուգվելու են գրագողության 

հայտնաբերման համար: 

Ակադեմիական անազնվությունը վստահության խախտման լրջագույն դրսևորում է և 

այն էապես ազդում է կրթական ծառայությունների մատուցման որակի վրա: 

Ակադեմիական ազնվության խախտման ցանկացած դեպք քննարկվում է 

անաչառության, անկողմնակալության, հետևողականության, արդարության ու 

պատեհաժամ լուծման հիման վրա: Ակադեմիական ազնվության խախտման ցանկացած 

դեպք պահանջում է անհատական մոտեցում, ինչի արդյունքում ուսանողը կարող է 

պատժվել աշխատանքի չեղարկմամբ, անբավարար գնահատականով, զգուշացումով, 

նկատողությամբ, իսկ կոպիտ ու հաճախակի խախտումների դեպքում՝ ինստիտուտից 

հեռացմամբ: 

 

Կանխարգելման միջոցներն են. 
- խախտումների բացառման նպատակով ստուգիչ միջոցառումների նկատմամբ 

խստագույն հսկողության սահմանումը, 

- գրագողությունը բացառելու նպատակով բոլոր ուսումնական ու գիտական 

նյութերի ստուգումը համապատասխան ծրագրերի օգնությամբ, 

- ակադեմիական ազնվության հիմնավորմանն ու զարգացմանն ուղղված 

մշտական ու հետևողական աշխատանքների վարումը, ուսանողության 

ներգրավումը հետազոտական ու գիտական աշխատանքների կատարմանը, 

դրանց ընթացքում ակադեմիական ազնվության ու գիտական էթիկայի նորմերի 

սերմանումը, 

- անհանդուժողականության դաստիարակումը ակադեմիական ազնվության 

խախտումների նկատմամբ: 

 

7. Ակադեմիական ազնվության խախտումների նկատմամբ միջոցառումների կարգը 
 
Ակադեմիական ազնվության խախտումներ կարող են բացահայտվել ընթացիկ 

հսկողության, գիտահետազոտական աշխատանքների, ամփոփիչ հսկողության 

(քննաշրջանի, միջանկյալ ատեստավորման) և ամփոփիչ ատեստավորման (պետական 

քննություն և այլն) ընթացքում: 

Ակադեմիական անազնվության դեպքի բացահայտման պարագայում կիրառվում են 

հետևյալ միջոցները. 

ա/ առաջնային բացահայտում (պատահական ու ոչ հաճախակի խախտումներ) ՝  

- դասախոսը (քննողը կամ գիտական ղեկավարը) չեղարկում է ուսանողի 

աշխատանքը: Ընդ որում, կազմվում է արձանագրություն, որը ստորագրվում է 

դասախոսի և ամբիոնի վարիչի կողմից, որի պատճեն պահվում է ամբիոնում, իսկ 

բնօրինակը հանձնվում է ինստիտուտի ղեկավարությանը՝ հատուկ 

նախատեսված մատյանում գրանցումներ կատարելու համար: Արձանագրության 

ևս մեկ պատճեն կարվում է ուսանողի անձնական գործին, 

- Կարգը խախտող ուսանողը հրավիրվում է ամբիոնի նիստին, որտեղ տարվում է 

բացատրական զրույց, ինչը ֆիքսվում է ամբիոնի նիստի արձանագրության մեջ, 

- Կարգը խախտող ուսանողը հնարավորություն է ստանում վերահանձնելու իր 

չեղարկված աշխատանքը դասախոսի կողմից նշանակված օրը, իսկ 

քննությունների վերահանձնման ժամանակակարգը որոշվում է 

համապատասխան ստորաբաժանման կողմից, 

- բ/ սիստեմատիկ (կրկնակի, հաճախակի խախտումներ) բացահայտում - 

դասախոսը (քննողը կամ գիտական ղեկավարը) չեղարկում է ուսանողի 

աշխատանքը՝ գնահատելով այն «0» միավոր: Ընդ որում, կազմվում է 

արձանագրություն, որը ստորագրվում է դասախոսի և ամբիոնի վարիչի կողմից, 

որի պատճեն պահվում է ամբիոնում, իսկ բնօրինակը հանձնվում է ինստիտուտի 

ղեկավարությանը՝ հատուկ նախատեսված մատյանում գրանցումներ կատարելու 

համար: Արձանագրության ևս մեկ պատճեն կարվում է ուսանողի անձնական 

գործին, 

- ակադեմիական անազնվության դրսևորման փաստի մեջ նկատված ուսանողները 

զրկվում են աշխատանքի վերահանձնումից, իսկ սեսիոն և ամփոփիչ 

քննությունների ընթացքում թույլ տրված խախտումների համար նրանք զրկվում 

են վերահանձնման իրավունքից: Առարկայի կրկնման կարգը որոշվում է դրա 

համար նախատեսված ինստիտուտի նորմերով, 

- անհրաժեշտության դեպքում դասախոսը կազմակերպում է հանդիպում 

ուսանողի, նրա ծնողի և դեկանի մասնակցությամբ՝ ակադեմիական ազնվության 

խախտման փաստի եռակողմ քննության համար, 

- երեք և ավելի խախտումների դեպքում, բացի վերոնշյալ միջոցառումները, 

ուսանողը հեռացվում է ինստիտուտից: 

Խախտման յուրաքանչյուր դեպք կարող է քննության առարկա դառնալ ինստիտուտի 

ռեկտորի կողմից հատուկ այդ նպատակով ստեղծված հանձնաժողովի կողմից, որի 

կազմում կարող են ընդգրկվել դասախոսը, ուսանողի ներկայացուցիչը (խմբի կամ 

կուրսի ավագը, ուսանողական խորհրդի անդամը) և դեկանը: Հանձնաժողովի 

քննարկման արդյունքների հիման վրա կազմվում է եզրակացություն խախտումը 

կատարած ուսանողի (նաև խախտմանը մասնակից այլ անդամների՝ այդ թվում 

դասախոսի) պատժամիջոցի մասին: 

Կաշառքի, խաբեության, կեղծարարության և այլ ծանր խախտումների բացահայտման 

դեպքում խախտումը կատարող դասախոսը կարող է հեռացվել աշխատանքից և 

ենթարկվել համապատասխան քրեական պատասխանատվության: 

 

 

 

8. Բողոքարկումը  
 

Եթե ուսանողը համաձայն չէ սույն Կարգը խախտելու մեջ իրեն ներկայացված 

մեղադրանքների հետ, ապա նա կարող է դիմել բողոքարկման: Բողոքարկումը պետք է 

ձևակերպվի դիմումի տեսքով և գրանցվի ընդունող կողմից խախտման 

արձանագրությունը կազմելուց հետո հինգ աշխատանքային օրվա ընթացքում: 

Բողոքարկման դիմումի քննարկման համար ինստիտուտի ռեկտորի որոշմամբ 

ստեղծվում է հատուկ հանձնաժողով, որը քննարկում է ներկայացված նյութերն ու 

ապացույցները և հինգ աշխատանքային օրերի ընթացքում կայացնում է որոշում՝ 

բացառելով հետագա ցանկացած քննարկման հնարավորությունը: 

Եթե հանձնաժողովը հիմնովին է գտնում խախտման ներկայացված ապացույցները, 

ապա պատժամիջոցների վերաբերյալ կայացված նախնական որոշումը թողնվում է ուժի 

մեջ: Եթե հանձնաժողովը որոշում է, որ ուսանողի կողմից չի կատարվել Կարգի 

խախտում, ապա համապատասխան տեղեկանք է ներկայացվում ինստիտուտի 

ռեկտորին, որի հիման վրա վերջինս ազատում է ուսանողին պատժամիջոցը կրելու 

պարտավորությունից: 

 


